
Ágrip  

Óhætt er að segja að uppeldishlutverkið sé það ábyrgðarmesta sem nokkur 

einstaklingur tekst á við í lífinu. Enda bera foreldrar mikla ábyrgð á því að koma 

heilsteyptum einstaklingi til manns. Ljóst er að upplifun foreldra af 

uppeldishlutverkinu mótast af ýmsum þáttum. Meginmarkmið rannsóknarinnar er 

að varpa ljósi á upplifun foreldra af uppeldishlutverkinu. Fram að þessu hafa 

rannsóknir á barnauppeldi aðallega beint sjónum að aðstæðum barna og lítil athygli 

hefur beinst að reynslu og viðhorfum foreldra. Tilgangur rannsóknarinnar er að 

beina kastljósinu að upplifun íslenskra foreldra af uppeldishlutverkinu. Eigindleg 

aðferð var notuð við gagnasöfnun og úrvinnslu gagna. Tekin voru fjögur hálfstöðluð 

opin einstaklingsviðtöl við fjóra foreldra sem öll eiga eitt barn aldursbilinu tveggja til 

14 ára. Helstu niðurstöður eru þær að foreldrarnir hafa mikla ánægju af 

uppeldishlutverkinu. Þeir eru sammála um að traust og gott samband við barnið sé 

undirstaða góðs uppeldis. Einnig kom fram að reynsla viðmælenda af eigin uppeldi 

virðist hafa mikil áhrif á það hvernig þeir ala börn sín upp. Af niðurstöðunum má 

draga þá ályktun að uppeldið móti ekki einungis einstaklinginn heldur hafi einnig 

áhrif á hann sem foreldri og uppeldið sem hann veitir eigin börnum. Til að auka enn 

frekari skilning á þessu málefni er þörf á frekari rannsóknum sem beina sjónum að 

þessu ábyrgðarmikla hlutverki og áhrifum þess á foreldrið. 

 

 

 

 

 



 4 

Efnisyfirlit 

Ágrip .................................................................................................................... 3 

Efnisyfirlit ............................................................................................................ 4 

Myndaskrá ........................................................................................................... 6 

Formáli ................................................................................................................ 7 

1 Inngangur ..................................................................................................... 8 

2 Fræðilegur bakgrunnur ................................................................................ 10 

2.1 Skýringar á hugtökum ................................................................................... 10 

2.2 Uppeldi á árum áður ..................................................................................... 11 

2.2.1 Skyldur foreldra .......................................................................................... 12 

2.3 Samskipti foreldra og barna ......................................................................... 13 

2.4 Uppeldishættir foreldra ................................................................................ 14 

2.4.1 Leiðandi uppeldi ......................................................................................... 15 

2.5 Uppeldi og samverkandi áhrif ....................................................................... 17 

2.6 Uppeldisskilningur foreldra .......................................................................... 19 

2.7 Samantekt ..................................................................................................... 20 

3 Aðferðafræði og gögn.................................................................................. 22 

3.1 Rannsóknaraðferð ........................................................................................ 22 

3.2 Þátttakendur ................................................................................................. 23 

3.3 Framkvæmd .................................................................................................. 24 

3.4 Gagnagreining ............................................................................................... 24 

3.5 Aðferðafræðileg og siðferðileg álitamál ....................................................... 25 

4 Niðurstöður ................................................................................................ 26 

4.1 Reynsla foreldra ............................................................................................ 26 

4.1.1 Ánægjan við uppeldið ................................................................................. 27 

4.1.2 Áskoranir í uppeldinu ................................................................................. 29 

4.2 Góðir foreldrar .............................................................................................. 31 

4.3 Stuðningsnet ................................................................................................. 32 

4.4 Markmið og mannkostir ............................................................................... 33 

5 Umræða ...................................................................................................... 36 



 5 

5.1 Grunngildi ..................................................................................................... 36 

5.2 Áherslur ........................................................................................................ 37 

5.3 Áskoranir ....................................................................................................... 38 

5.4 Stuðningur .................................................................................................... 38 

5.5 Reynsla af eigin uppeldi ................................................................................ 39 

5.6 Uppeldisskilningur ........................................................................................ 39 

6 Lokaorð ....................................................................................................... 41 

7 Heimildarskrá .............................................................................................. 42 

Viðauki 1 ............................................................................................................ 46 

Viðauki 2 ............................................................................................................ 47 



 6 

Myndaskrá 

Mynd 1. Upplifun foreldra af uppeldishlutverkinu ..................................................... 26 

  



 7 

Formáli 

Verkefni þetta Upplifun foreldra af uppeldishlutverkinu er lokaverkefni til BA-gráðu í 

uppeldis- og menntunarfræði við Menntavísindasvið Háskóla Íslands. Leiðbeinandi 

minn var Eva Harðardóttir og vil ég færa henni innilegar þakkir fyrir dygga aðstoð, 

uppbyggilega gagnrýni og hvatningu í þessu ferli. Einnig vil ég þakka unnusta 

mínum, fjölskyldu minni og vinum fyrir gagnlegar ábendingar, stuðning og 

þolinmæði í náminu síðastliðin þrjú ár. Foreldrum mínum, Arnóri Heiðari og 

Margréti Fjólu, vil ég færa sérstakar þakkir en þau voru hvatning mín og innblástur 

að verkefni þessu. Að lokum vil ég þakka viðmælendum mínum fyrir þátttökuna og 

fyrir að gefa mér hlutdeild að viðhorfum sínum og hugsunum. 

Þetta lokaverkefni er samið af mér undirritaðri. Ég hef kynnt mér Siðareglur 

Háskóla Íslands (2003, 7. nóvember, http://www.hi.is/is/skolinn/sidareglur) og fylgt 

þeim samkvæmt bestu vitund. Ég vísa til alls efnis sem ég hef sótt til annarra eða 

fyrri eigin verka, hvort sem um er að ræða ábendingar, myndir, efni eða orðalag. Ég 

þakka öllum sem lagt hafa mér lið með einum eða öðrum hætti en ber sjálf ábyrgð á 

því sem missagt kann að vera. Þetta staðfesti ég með undirskrift minni. 

 

Reykjavík, 14. maí 2013 

Anna Monika Arnórsdóttir  

 



 8 

1 Inngangur  

Það liggur fyrir mörgum okkar að verða þeirrar gæfu aðnjótandi að verða foreldri. 

Með því er okkur jafnframt falið eitt ábyrgðarmesta hlutverk lífsins, sem er að koma 

barni til manns. Þetta er líklega ein veigamesta áskorun sem við tökumst á við á 

lífsleiðinni. Gamli málshátturinn „lengi býr að fyrstu gerð“ á hér vel við, enda er 

uppeldið það veganesti sem fylgir einstaklingnum út í lífið (Grusec, Goodnow, 

Kuczynski, 2000). Hugmyndir foreldra um uppeldi og uppeldisaðferðir þeirra hafa 

tekið breytingum á undanförnum áratugum eins og rannsóknir og athuganir 

fræðimanna sýna (Bogan, 2004). Ekki eru mörg ár síðan hugmyndir foreldra um 

uppeldi barna einkenndust af miklum aga, börnum var sýnt virðingarleysi og þau 

látin vinna erfiðisvinnu (Símon Jón Jóhannsson og Bryndís Sverrisdóttir, 1990). Þetta 

átti að herða börnin og gera þau hæfari til að takast á við lífið. Þessar gömlu 

uppeldisaðferðir hafa nú vikið fyrir nútímalegum aðferðum. Fram hafa komið 

upplýstar kenningar fræðimanna byggðar á rannsóknum. Heillavænlegar 

uppeldisaðferðir (Baumrind, 1971), mikilvægi geðtengsla (Ainsworth og Bowlby, 

1991) og uppeldisskilningur foreldra (Newberger, 1997) er meðal þess sem 

fræðimenn hafa lagt áherslu á að skoða undanfarin ár. 

Nú til dags ber foreldrum að fara eftir ríkjandi lögum og sáttmálum sem leggja 

grunn að réttindum barna og skyldum foreldra (sjá t.d. Barnalög nr. 76/2003). Lögin 

setja skýran ramma um hvernig uppeldi skal vera með tilliti til réttinda barna og 

ábyrgðar foreldra. Foreldrar eru jafn ólíkir og þeir eru margir. Hugmyndir þeirra um 

gott uppeldi byggja því meðal annars á ólíku gildismati, viðhorfum og reynslu 

(Luster, Thoades og Haas, 1989). Hæfni foreldra í uppeldinu mótast af ýmsum ytri 

þáttum (Bronfenbrenner, 1979) og talið er að reynsla einstaklings af eigin uppeldi 

hafi áhrif á hvernig hann elur börn sín upp (Belsky, 1984). Nútímasamfélag kallar á 

aukið samráð og samvinnu við uppeldið. Nú til dags dvelja börn oft lengur utan 

heimilis en innan veggja þess og uppeldi er því í höndum fleiri aðila en foreldranna 

sjálfra. Ef til vill er því hægt að segja að uppeldi sé nú flóknara ferli en áður og 

krefjist meiri samhæfingar, þekkingar, skilnings, tíma og orku.  

javascript:open_window(%22http://gegnir.is:80/F/9VGDRML5BFJ33JM4K3PXK7LMPA5HVASPYJTN887I8G9J9KADY2-39827?func=service&doc_number=000360824&line_number=0018&service_type=TAG%22);

Fram að þessu hafa rannsóknir á uppeldi barna snúið meira að aðstæðum 

barnanna sjálfra, en minna verið gert í að skoða aðstæður og viðhorf foreldra. 

Aðeins er vitað um eina rannsókn hér á landi sem beinir sjónum sínum að þessu 

viðfangsefni (Hrund Þórarinsdóttir, 2008). Þessi rannsókn er að því leiti nýlunda og 

hér er í fyrsta sinn stuðst við kenningar Belsky (1984) og Newberger (1980) í 

rannsóknum á þessu málefni hér á landi. 

Rannsóknin sem hér verður fjallað um, beinist að upplifun fjögurra foreldra; 

tveggja kvenna og tveggja karla. Markmið rannsóknarinnar er að gefa innsýn í 

reynslu og viðhorf foreldra til uppeldishlutverksins. Gera má ráð fyrir því að upplifun 

og áherslur í uppeldi breytist í takt við tíð og tíma. Því er áhugavert að afla þekkingar 

og skilnings á aðstæðum hverju sinni. Rannsóknarspurningin sem höfð verður að 

leiðarljósi er eftirfarandi: Hver er upplifun og reynsla fjögurra íslenskra foreldra af 

uppeldishluverkinu?  

Ritgerðinni er skipt í nokkra kafla. Til að byrja með verður greint frá fræðilegum 

bakgrunni. Þar verða helstu hugtök ritgerðarinnar skilgreind auk þess sem fjallað 

verður um uppeldi á árum áður og uppeldisskyldur foreldra. Einnig verður komið 

inná samskipti foreldra og barna, auk þess sem fjallað verður um uppeldishætti 

foreldra og leiðandi uppeldi. Síðan verður sagt frá samverkandi þáttum sem hafa 

áhrif á uppeldið og kenningu um uppeldisþroska foreldra. Í framhaldi af fræðilegum 

bakgrunni kemur kafli um aðferðafræði og gögn. Þar verður sagt frá 

rannsóknaraðferð, framkvæmd rannsóknar og gagnagreiningu, auk þess sem 

þátttakendur verða kynntir. Í lok þess kafla verður fjallað um aðferðafræðileg og 

siðferðileg álitamál. Loks tekur við niðurstöðukafli þar sem greint verður frá 

niðurstöðum úr viðtölunum sem tekin voru. Að lokum verða helstu niðurstöðurnar 

ræddar í umræðukafla og settar í samhengi við fræðilegan bakgrunn.  

2 Fræðilegur bakgrunnur 

Hér verður fjallað um fræðilegan bakgrunn rannsóknarinnar. Fyrst koma skýringar á 

helstu hugtökum. Síðan verður uppeldið skoðað í sögulegu samhengi og einnig með 

hliðsjón af skyldum foreldra nú á dögum. Þá verður greint frá rannsóknum og 

kenningum um samskipti foreldra og barna og uppeldisháttum foreldra. Í framhaldi 

verða leiðandi uppeldisháttum gerð sérstök skil. Samverkandi áhrif á uppeldið verða 

skoðuð í ljósi kenninga fræðimanna auk þess sem kastljósinu verður beint að 

uppeldisþorska foreldra. Í lokin er samantekt á efni kaflans.  

2.1 Skýringar á hugtökum 

Í ritgerðinni koma fram nokkur lykilhugtök sem hér verða skilgreind. Þau eru; gildi, 

uppeldi og uppeldisþroski foreldra.  

Sérhvert samfélag hefur í heiðri ólík gildi sem birtast í hegðun einstaklinga. 

Gunnar Hersveinn (2010, bls. 11) skilgreinir gildi á eftirfarandi hátt: „Gildi er hugtak 

sem rúmar dyggðir eins og heiðarleika og virðingu, tilfinningar eins og gleði og 

traust og afstöðu eins og jákvæðni og hreinskilni. Einstaklingar, hópar og jafnvel 

þjóðir geta komið sér saman usm gildi til að efla með sér.“ Samkvæmt Sigrúnu 

Aðalbjarnardóttur byggja gildi á viðmiðum sem við notum til að meta hugsun okkar 

og hegðun. Gildi eru jafnframt grunnur skoðana okkar og afstöðu til lífsins (Sigrún 

Aðalbjarnardóttir, 2007, 37). Gildi geta því verið eiginleikar eða mannkostir sem 

foreldrar vilja ala með börnum sínum. 

Uppeldi er fólgið í því að koma börnum til manns. Í bók sinni „Börn og trú“ fjallar 

Sigurður Pálsson (2001, 10) um tvær skilgreiningar á uppeldi. Sú fyrri vísar til þess að 

uppeldið móti börn með ákveðnum hætti. En sú síðari felur í sér að uppeldið hafi 

áhrif og hlutverk eldri kynslóða sé að miðla með gagnvirkum áhrifum. Hugtakið 

uppeldi felur þannig í sér þá merkingu að bera ábyrgð og að hafa áhrif.  

Uppeldisþroski foreldra, er sá þroski sem einstaklingar ganga í gegnum sem 

foreldrar (e. parent development). Hugtakið hefur verið skilgreint sem sá þroski eða 

sú þróun sem á sér stað og endurspeglar heildræna og samfellda skynjun í 

uppeldisferlinu (Newberger, 1980). 

2.2 Uppeldi á árum áður 

Hugmyndir foreldra um uppeldi hafa tekið ýmsum breytingum í gegnum árin 

(Bogan, 2004). „Berja skal barn til batnaðar“ segir gamalt íslenskt máltæki og 

endurspeglar það þann hugsunarhátt sem ríkti hér áður. Aðbúnaður barna var 

misjafn og fór eftir efnahag foreldra og aðstæðum þeirra hverju sinni. Það er ljóst að 

áhrif uppeldis mótast af þeim andblæ sem ríkir í kringum barnið og þá sérstaklega á 

heimili þess (Sigurður J. Grétarsson og Sigrún Aðalbjarnardóttir, 1993).  

Fyrr á árum fór barnauppeldi nánast eingöngu fram inn á heimilinu og var 

einkamál fjölskyldunnar. Hjón eignuðust mörg börn og algengt var að barnafjöldi á 

hverju heimili væri á bilinu 10 til 18 börn (Símon Jón Jóhannsson og Bryndís 

Sverrisdóttir, 1990). Á 18. og 19. öld einkenndust hugmyndir foreldra um uppeldi á 

lögum frá 1746, sem báru heitið Tilskipan um húsagann. Lögin voru þau fyrstu sem 

fjölluðu um uppeldi barna og í þeim var lögð áhersla á að foreldrar ættu að temja 

börnum guðsótta, hlýðni og iðjusemi (Loftur Guttormsson, 2008).  

Á 19. öld var uppeldi strangt og fullorðnir kröfðust hlýðni af börnum, sem var náð 

fram með refsingum. Þekking á þroska barna var hvorki mikil né almenn og ekki var 

ráðlagt að sýna börnum virðingu, umhyggju eða hlýju. Þá voru hlýja og 

tilfinningasemi talin gera börnum illt og við það yrðu þau löt og óþekk (Símon Jón 

Jóhannsson og Bryndís Sverrisdóttir, 1990). Foreldrar leituðust við að gæða börn 

atgervi og eiginleikum hinna fullorðnu eins fljótt og unnt var. Börn voru því látin 

vinna mikið og voru sett í erfiðisvinnu bæði heima og að heiman við misjafnar 

aðstæður (Sigurður J. Grétarsson og Sigrún Aðalbjarnardóttir, 1993). Fullorðnir álitu 

að börn hefðu gott af því að þurfa að hafa fyrir lífinu og yrðu þannig dugmeiri 

(Símon Jón Jóhannsson og Bryndís Sverrisdóttir, 1990).  

Í lok 19. aldar urðu breytingar til batnaðar og foreldrar fóru að huga meira að 

uppeldi barna sinna. Uppeldisleiðarvísir, sem gefinn var út 1894, hafði mikil áhrif og 

skilningur fólks á þroska barna jókst til muna. Foreldrar fóru í auknum mæli að bera 

virðingu fyrir börnum sínum og létu sér velferð þeirra varða. Þar að auki fór 

javascript:open_window(%22http://gegnir.is:80/F/9VGDRML5BFJ33JM4K3PXK7LMPA5HVASPYJTN887I8G9J9KADY2-39827?func=service&doc_number=000360824&line_number=0018&service_type=TAG%22);
javascript:open_window(%22http://gegnir.is:80/F/9VGDRML5BFJ33JM4K3PXK7LMPA5HVASPYJTN887I8G9J9KADY2-39827?func=service&doc_number=000360824&line_number=0018&service_type=TAG%22);
javascript:open_window(%22http://gegnir.is:80/F/9VGDRML5BFJ33JM4K3PXK7LMPA5HVASPYJTN887I8G9J9KADY2-39827?func=service&doc_number=000360824&line_number=0018&service_type=TAG%22);
javascript:open_window(%22http://gegnir.is:80/F/9VGDRML5BFJ33JM4K3PXK7LMPA5HVASPYJTN887I8G9J9KADY2-39827?func=service&doc_number=000360824&line_number=0018&service_type=TAG%22);
javascript:open_window(%22http://gegnir.is:80/F/9VGDRML5BFJ33JM4K3PXK7LMPA5HVASPYJTN887I8G9J9KADY2-39827?func=service&doc_number=000360824&line_number=0018&service_type=TAG%22);

hugsunarháttur foreldra að einkennast af því að hlúa vel að börnum í æsku, því bera 

fór á hugmyndum um langtímaáhrif uppeldis (Símon Jón Jóhannsson og Bryndís 

Sverrisdóttir, 1990).  

Ef litið er til baka má ljóst vera að uppeldi áður fyrr einkenndist af tíðaranda sem 

löngu er liðinn. Nú til dags eru uppeldisaðstæður betri og flestir foreldrar gera sér 

grein fyrir mikilvægi góðs uppeldis. Hugmyndir um gott uppeldi, hvernig að því skuli 

staðið og að hverju skuli stefnt mótast af gildismati, siðferði, menningararfi og 

reynslu (Sigurður J. Grétarsson og Sigrún Aðalbjarnardóttir, 1993). Enn fremur 

mótast þessar hugmyndir af lögum sem eru ríkjandi og leggja grunn að skyldum og 

réttindum foreldra og barna.  

2.2.1 Skyldur foreldra  

Hér á landi eru ríkjandi lög og sáttmálar sem fjalla um foreldraskyldur og setja þau 

skýran ramma um hverslags uppeldi við teljum ákjósanlegt nú á dögum. 

Barnasáttmáli Sameinuðu þjóðanna er þar á meðal. Sáttmálinn er viðurkenning á 

mannréttindum barna og meginmarkmið hans er að vernda börn með svipuðum 

hætti hvar sem er í heiminum (Samningur Sameinuðu þjóðanna um réttindi barns, 

1992). Samkvæmt 18. grein sáttmálans bera foreldrar aðalábyrgð á uppeldi barns og 

það sem er barninu fyrir bestu skal ávallt vera foreldrum efst í huga. Barnalög nr. 

76/2003 eru í samhljóman við Barnasáttmála Sameinuðu þjóðanna. Þar segir í 28. 

grein að foreldrum beri að annast barn sitt og sýna því umhyggju og virðingu. Þar 

segir ennfremur að foreldrum beri að gegna uppeldishlutverki sínu þannig að það 

henti sem best hag barns og þörfum þess. Barnaverndalög nr. 80/2002 varpa einnig 

skýru ljósi á skyldur foreldra. Samkvæmt 1. grein laganna ber foreldrum að sýna 

börnum sínum umhyggju og nærfærni. Hlutverk þeirra er að búa börnum sínum 

viðunandi uppeldisaðstæður og jafnframt gæta að velferð þeirra. 

Ef lög og sáttmálar um foreldraskyldur hér á landi eru skoðuð, má glöggt sjá að 

gagngerðar breytingar til batnaðar hafa verið gerðar á þessum málum á 

undanförnum árum. Nú er talið mikilvægt að foreldrar komi til móts við hagsmuni 

og þarfir barna sinna og stuðli að sem bestum hag þeirra. Því er ljóst að hugmyndir 

javascript:open_window(%22http://gegnir.is:80/F/9VGDRML5BFJ33JM4K3PXK7LMPA5HVASPYJTN887I8G9J9KADY2-39827?func=service&doc_number=000360824&line_number=0018&service_type=TAG%22);
javascript:open_window(%22http://gegnir.is:80/F/9VGDRML5BFJ33JM4K3PXK7LMPA5HVASPYJTN887I8G9J9KADY2-39827?func=service&doc_number=000360824&line_number=0018&service_type=TAG%22);

um uppeldi hér á landi mótast ekki einvörðungu af gildismati, siðferði og reynslu, 

heldur einnig löggjöf sem miðar að ákjósanlegu uppeldi.  

2.3 Samskipti foreldra og barna 

Foreldrar eru hugsanlega mestu áhrifavaldar í lífi barns og mótast börn af uppeldinu 

sem þau fá og þeim samskiptum sem þau eiga við foreldra sína (Bogan, 2004; Sigrún 

Aðalbjarnardóttir, 2007). Þegar fjallað er um samskipti foreldra og barna er ekki 

hægt að líta fram hjá mikilvægi geðtengsla, en fræðimenn hafa bent á að geðtengsl 

séu þungamiðjan í samskiptum foreldra og barns (Ainsworth og Bowlby, 1991; 

Cummings og Cummings, 2002). Kenningin um tengslamyndun á rætur sínar að 

rekja til John Bowlby (1969) sem taldi geðtengsl vera tilfinningatengsl og ást sem 

barn myndar á fyrstu árunum við uppalendur sína. Bowlby taldi geðtengslin 

ennfremur vera lykilþátt í persónuleikaþróun manna (Maccoby, 1980). Rannsókn 

Ainsworth og Belsky (1991) á geðtengslum milli barna og foreldra sýnir að því betri 

og traustari sem tengsl þeirra eru, þeim mun betur stendur barnið að vígi á 

fullorðinsárum. Hlýja og umhyggja foreldra eru því forsendur tilfinningatengsla.  

 Áhrif uppeldis mótast af þeim andblæ sem ríkir í umhverfi barnsins. Mikilvægt er 

að foreldrar skapi andblæ sem einkennist af ástúð og reglu. Foreldrar þurfa að sýna 

börnum væntumþykju, bera umhyggju fyrir þeim og aðstoða þau við að taka 

ákvarðanir. Samvera með börnum er mikilvæg í þessu ljósi (Sigrún Aðalbjarnardóttir 

og Árný Elíasdóttir, 2009). Sýnt hefur verið fram á að ánægjulegustu 

bernskuminningar einstaklinga tengjast samverustundum við foreldra og fjölskyldu 

(DeFrain, 1999). Rannsóknir benda til þess að foreldrar sem eiga í góðu sambandi 

við börn sín, eru hæfilega ákveðin og ekki of stjórnsöm, virðast ná bestum árangri í 

uppeldinu. Börn sem eiga foreldra sem taka þátt í lífi þeirra og eiga með þeim 

samverustundir, fara frekar eftir tilmælum foreldranna (Grusec, Goodnow, 

Kuczynski, 2000). Þá benda rannsóknir einnig til þess að börn eru líklegri til að hafa 

jákvætt sjálfsálit, eru almennt öruggari með sig og standa sig betur í skóla, ef 

foreldrar styðja þau, taka þátt í lífi þeirra og sýna þeim áhuga (Warash og 

Markstrom, 2001).  

Samverustundir og jákvæð samskipti milli foreldra og barns hafa því góð áhrif á 

uppeldið. Hegðun foreldra og framkoma þeirra við börn getur haft mikið að segja, 

enda eru börn líkleg að tileinka sér gildi og hegðun sem þau sjá og skynja í umhverfi 

sínu (Baumrind og Thompson, 2002; Darling og Steinberg, 1993). Foreldrar sýna 

börnum því gott fordæmi með því að gefa þeim tíma. Uppeldi veltur oft á gildum 

eða markmiðum sem foreldrar hafa að leiðarljósi (Grolnick, Deci og Ryan, 1997). Í 

rannsókn Luster, Thoades og Haas (1989) á gildum foreldra í uppeldinu kom í ljós að 

foreldrar hafa mismunandi gildismat þrátt fyrir að allir vilji börnum sínum vel. 

Margir foreldrar lögðu ríka áherslu á hlýðni og lögðu mikið upp úr aga og stífum 

reglum í uppeldinu. Aðrir foreldrar voru á móti aga og reglum og lögðu meiri áherslu 

á sjálfræði. Þannig hefur gildismat foreldra og markmið þeirra, mikil áhrif á hvernig 

þeir ala börn sín upp, þrátt fyrir að markmið foreldranna sé oftast hið sama, það að 

vilja börnum sínum vel.  

Það er ljóst að samskipti foreldra og barna byggja á mikilvægum þáttum sem hafa 

áhrif á uppeldið. Saman mynda þessir þættir það sem fjallað hefur verið um sem 

uppeldishætti foreldra eða ákveðnar leiðir sem foreldrar fara í uppeldinu.  

2.4 Uppeldishættir foreldra 

Ein áhrifamesta kenningin um uppeldishætti foreldra kemur frá Diönu Baumrind 

(1971). Hún flokkaði og skilgreindi ólíka uppeldishætti foreldra barna á forskólaldri. 

Rannsóknir Baumrind leggja áherslu á áhrif uppeldishátta og hvernig þeir hafa áhrif 

á þroska og hæfni barna. Hún skipti foreldrum í fjóra flokka eftir uppeldisaðferðum 

þeirra, markmiðum og áherslum í uppeldinu. Flokkarnir eru; leiðandi uppeldi, 

fyrirskipandi uppeldi, eftirlátssamt uppeldi og afskiptalaust uppeldi.  

Leiðandi uppeldi (e. authoritative parenting) lýsir foreldrum sem gera kröfur til 

barna sinna, hafa aga og efla sjálfstæði þeirra. Þannig foreldrar sýna mikla hlýju, 

setja reglur, en eru að sama skapi duglegir að leiðbeina barninu. Leiðandi 

uppalendur eru foreldrar sem bera virðingu fyrir þeim og hvetja börnin til afreka 

með ástúð og hlýju. Skipandi uppeldi (e. authoritarian parenting) lýsir foreldrum 

sem gera sömuleiðis miklar kröfur til barna sinna, jafnvel of miklar. Þeir skipa oftar 

fyrir án þess að útskýra og sýna litla hlýju og hvatningu. Þeir taka því síður tillit til 

þarfa barnsins og leggja mikið upp úr hlýðni. Eftirlátssamt uppeldi (e. indulgent 

parenting) lýsir foreldrum sem veita börnum sínum hlýju, en setja þó ekki skýr mörk 

og reyna þannig að forðast árekstra. Þeir gera litlar kröfur til barnsins, setja sjaldan 

reglur og forðast að gera athugasemdir sé settum reglum ekki fylgt eftir. 

Afskiptalaust uppeldi (e. uninvolved parenting) lýsir foreldrum sem sýna börnum 

sínum enga hlýju og lítinn áhuga. Þannig uppalendur eru hvorki kröfuharðir né sinna 

þörfum barnsins og eru meira uppteknir af eigin vandamálum (Sigrún 

Aðalbjarnardóttir og Leifur G. Hafsteinsson, 1988; Sigrún Aðalbjarnardóttir, 2007).  

Rannsóknaniðurstöður á uppeldisháttum benda til þess að börn sem alast upp 

við leiðandi uppeldi hafi oftast mikið sjálfsálit, séu sjálfstæð og fylgi tilmælum 

foreldra (Lamborn, Mounts, Steinberg, Dornbusch, 1991). Börn sem koma úr 

skipandi uppeldi séu einnig hlýðin og fylgi reglum foreldra sinna. Þau hafa þó 

gjarnan lágt sjálfsálit og eiga því erfitt með að eiga eðlileg samskipti við jafningja. 

Skipandi uppalendur ættu því að útskýra fyrir börnum sínum hvað sé þeim fyrir 

bestu í stað þess að stjórna þeim með boðum og bönnum. Börn sem koma úr 

eftirlátssömu uppeldi hafa oft litla ábyrgðarkennd og eru ósjálfstæð. Hinsvegar eru 

unglingar sem búa við eftirlátt uppeldi oft með mikið sjálfstraust en eru þá gjarnan 

líklegri til að eiga við vímuefnavandamál að stríða og haldast síður í skóla. Hætta er 

á að börn afskiptalausra foreldra hafi litla sjálfsstjórn og þau eiga oft erfitt með 

almenn samskipti. Börnum sem koma úr þannig uppeldi gengur illa að setja sér 

langtímamarkmið og þau eru hvatvís og óhlýðin. Börn sem alin eru upp í miklu 

frjálsræði af afskiptalausum foreldrum, þurfa ramma til að öðlast virkni og sjálfstæði 

(Sigurður J. Grétarsson og Sigrún Aðalbjarnardóttir, 1993). Baumrind (1971) bendir á 

að börn þurfi umhyggju, hlýju og virðingu því slíkt hafi góð áhrif á þroska þeirra.  

2.4.1 Leiðandi uppeldi 

Niðurstöður yfirlitsgreinar Steinberg (2001) benda til þess að börn og ungmenni sem 

alast upp við leiðandi uppeldi sýni mestu félags- og námshæfnina og finni síst til 

streitu og depurðar. Þá eru þau einnig ólíklegri, en börn sem alast upp við aðra 

uppeldishætti til að sýna áhættuhegðun. Leiðandi uppeldi leiðir að auknu 

sjálfstrausti, hvatningu, góðum félagsþroska, sjálfsaga, glaðværð og félagslegu 

öryggi hjá börnum. Börn sem alin eru upp við leiðandi uppeldi, vegnar því betur í 

daglegu amstri en börn sem hljóta annarskonar uppeldi.  

Unglingar sem telja foreldra sína vera leiðandi hafa meiri félagsþroska og færri 

hegðunarvandamál en unglingar sem telja foreldra sína vera afskiptalausa. 

Unglingar leiðandi foreldra eru einnig líklegri til að eiga í góðum samskiptum við 

jafnaldra (Allen, Boykin og Bell, 2000). Þeir sem búa við leiðandi uppeldi hafa enn 

fremur betri sjálfsstjórn og breytilega aðlögunarhæfni (Lamborn, Mounts, Steinberg 

og Dornbusch, 1991). Stuðningur, reglur og útskýringar foreldra auðvelda börnum 

félagsmótun, gera barnið að ábyrgara og hæfari einstakling. Þá benda rannsóknir á 

að hvatning og uppörvun foreldra hafi meira að segja ef foreldrar eru leiðandi. Af 

því má álykta að það sé ekki einungis það sem foreldrarnir gera sem skiptir máli, 

heldur hvernig þeir gera það (Darling og Steinberg, 1993). Þetta kemur meðal 

annars fram í rannsókn Rothrauff, Cooney og An (2009) á uppeldisháttum foreldra. Í 

ljós kom að einstaklingar sem telja foreldra sína hafa notað leiðandi uppeldi vegnar 

almennt betur í lífinu en einstaklingar sem ólust upp við skipandi eða afskiptalaust 

uppeldi.  

Uppeldishættir foreldra hafa verið rannsakaðir hér á landi af Sigrúnu 

Aðalbjarnardóttur (2007). Niðurstöður rannsókna hennar sýna að leiðandi uppeldi 

hefur reynst börnum og unglingum best. Langtímarannsókn Sigrúnar og Kristjönu 

Stellu Blöndal (2005) um brotthvarf ungmenna frá námi, sýndi að unglingar sem áttu 

foreldra sem sýndu námi þeirra áhuga, veittu þeim stuðning og viðurkenningu, voru 

líklegri til að fara í framhaldskóla. Sigrún Aðalbjarnardóttir kannaði einnig 

uppeldishætti foreldra í tengslum við samskiptaþroska unglinga. Unglingum var fylgt 

eftir frá 14 til 17 ára aldurs. Niðurstöður sýndu að 14 ára nemendur, sem töldu sig 

búa við leiðandi uppeldi, voru með meiri samskiptaþroska heldur en þeir nemendur 

sem bjuggu við eftirlátt, skipandi eða afskiptalaust uppeldi. Við 17 ára aldur sýndu 

þeir unglingar sem töldu sig búa við leiðandi og eftirlátt uppeldi meiri 

samskiptaþroska en þeir sem töldu sig búa við afskiptalaust uppeldi. 

Heildarniðurstaðan var sú að unglingar sem bjuggu við leiðandi uppeldi, sýndu 

mestan samskiptaþroska (Sigrún Aðalbjarnardóttir og Kristín L. Garðarsdóttir, 2004). 

Samkvæmt rannsóknum Sigrúnar (2007) sýna börn leiðandi foreldra mikla 

samskiptahæfni, þau hafa meira sjálfsálit, setja sig oftar í spor annarra, huga frekar 

að mismunandi sjónarmiðum og eru færari í að greina og leysa ágreiningsmál. Af 

þessu má álykta að foreldrar sem hlúa að og hvetja til sjálfstæðis og hlutdeildar 

barna sinna, hafa skýrar reglur og væntingar heima sem og að heiman, stuðla að 

heilbrigðum skilningi á sjálfsstjórn og samkeppni hjá barninu (Sigrún 

Aðalbjarnardóttir, 2007).  

Ein fárra rannsókna sem vitað er til að hafi verið gerð hér á landi og beinir sjónum 

að sýn foreldra og viðhorfum til uppeldishlutverksins, er meistaraverkefni Hrundar 

Þórarinsdóttur (2008). Markmið rannsóknarinnar var meðal annars að skoða 

hugmyndir foreldra um æskilega frammistöðu sína í uppeldishlutverkinu, hvað þeir 

telja einkenna góða foreldra og hvað þeim finnst hindra góða frammistöðu. 

Rannsóknin var megindleg og þátttakendur voru foreldrar og forráðamenn barna á 

grunnskólaaldri. Niðurstöður voru þær að meirihluti foreldra töldu mikilvægt að 

sýna börnum sínum kærleika, umhyggju og væntumþykju. Foreldrarnir töldu 

mikilvægt að hafa skýr mörk um hvað má og hvað ekki, vera góðar fyrirmyndir, verja 

tíma með barninu, vera hvetjandi og skilningsríkir. Rannsóknin sýndi ennfremur að 

foreldrum finnst ábyrgð, agi, reglur og tímaskortur það erfiðista í 

uppeldishlutverkinu. 

Börn mótast engu að síður af fleiri þáttum en einvörðungu uppeldisaðferðinni, 

þar kemur umhverfið, sérstaklega nærumhverfið, sterkt inn (Sigurður J. Grétarsson 

og Sigrún Aðalbjarnardóttir, 1993). 

2.5 Uppeldi og samverkandi áhrif 

Þegar fjallað er um uppeldi er ekki hægt að líta fram hjá því að uppeldisaðstæður 

barna og hæfni foreldra í uppeldishlutverkinu mótast af ýmsum ytri þáttum. Nú til 

dags eru börn oft á tíðum lengur utan heimilis en innan veggja þess, til dæmis í 

skólum, leiksskólum, í dagvistun og við tómstundaiðkun (Hrund Þórarinsdóttir og 

Sigrún Aðalbjarnardóttir, 2010). Það gefur því auga leið að uppeldi barna eins og 

það fer fram í dag er í höndum fleiri aðila en foreldra. Nútímasamfélag kallar því á 

aukna ábyrgð foreldra en jafnframt aukið samráð og samvinnu við uppeldi barnsins. 

Ennfremur er ljóst að margir samverkandi þættir hafa bein og óbein áhrif á foreldrið 

og hæfni þess í uppeldishlutverkinu. 

Til að kanna áhrif ólíkra þátta í lífi einstaklings er gagnlegt að skoða vistfræðilíkan 

Bronfenbrenner (1979) sem byggir á fjórum kerfum í samfélaginu sem öll hafa 

samverkandi áhrif á einstaklinginn. Bronfenbrenner setti fram vistfræðikenningu til 

að öðlast dýpri skilning á þroska (e. human development) og umhverfinu sem 

þroskinn á sér stað í. Kenningin byggir á fjórum kerfum sem útskýra tengslin milli 

einstaklings og umhverfis. Þau eru nærkerfi, millikerfi, stofnanakerfi og lýðkerfi. 

Kenning Bronfenbrenner gagnast vel í umræðunni um uppeldishætti foreldra. 

Í nærkerfinu á einstaklingur í beinum samskiptum við þá sem standa honum 

næst, til dæmis foreldra, fjölskyldu og kennara. Í nærkerfinu hafa foreldrar mestu 

áhrifin á barnið og því skipta tengsl barns við foreldra og uppeldishættir foreldra 

miklu máli. Millikerfi byggir á samskiptum og tengslum á milli nærkerfanna, líkt og 

tengsl milli heimilis og skóla. Í raun snýst millikerfið um samskipti og tengslanet 

einstaklingsins. Börn í dag verja meirihluta dags að heiman og því skiptir máli að 

foreldrar séu í góðum samskiptum við kennara og aðra sem starfa með barninu. Þá 

má einnig nefna stuðningshópa fyrir foreldra eða aðra starfsemi sem hefur áhrif á 

foreldrið og þar af leiðandi uppeldið. Þriðja kerfið, sem nær utan um nær- og 

millikerfi, kallast stofnanakerfi. Það hefur óbein áhrif á einstaklinginn, en hefur engu 

að síður áhrif á líf hans. Þetta getur verið skólakerfið, fjölmiðlar og vinnustaðir 

foreldra. Stofnanakerfið getur haft áhrif á foreldrið sem leiðir til áhrifa á sjálft 

barnið. Skólakerfið getur til dæmis veitt foreldrum stuðning við uppeldi barnsins. 

Ysta kerfið kallast lýðkerfi. Það vísar til þjóðmenningar, siða og gilda sem hafa árif á 

einstaklinginn. Í lýðkerfinu hefur menningin mikið að segja og þar af leiðandi þau 

gildi sem eru ríkjandi og geta haft áhrif á uppeldið. Sem dæmi má nefna barnalög 

sem ríkja hér á landi um skyldur foreldra í uppeldishlutverkinu, en þau hafa óbein 

áhrif á uppeldið (Bronfenbrenner, 1979). 

Líkt og Bronfenbrenner, setti sálfræðingurinn Jay Belsky (1984) einnig fram 

kenningu um þætti sem hafa samverkandi áhrif á einstaklinginn. Með aðstoð 

þessarar kenningar má draga upp heilstæða mynd af helstu áhrifaþáttum í 

uppeldisaðferðum foreldra. Kenning Belsky var upphaflega þróuð út frá rannsóknum 

um slæma meðferð á börnum, hana er einnig hægt að nota í almennri umræðu um 

uppeldi. Belsky skipti áhrifaþáttum í uppeldinu niður í þrjár grunnstoðir; í fyrsta lagi 

einstaklingsþætti foreldra, til dæmis persónuleika, andlega líðan og reynslu foreldra 

af eigin uppeldi (e. developmental history). Í öðru lagi einstaklingsþættir barns, líkt 

og skapgerð þess og í þriðja lagi samverkandi þætti á borð við hjúskaparstöðu 

foreldra, félagsnet þeirra og atvinnu.  

Belsky telur að einstaklingsþættir foreldra hafi mestu áhrifin á uppeldið, því þeir 

hafa ekki einungis bein áhrif á uppeldið, til dæmis skap foreldra og vellíðan heldur 

tengjast þeir einnig samverkandi þáttunum, til dæmis hjúskaparstöðu og atvinnu og 

einstaklingsþáttum barnsins. Í kenningu sinni leggur Belsky mikla áherslu á upplifun 

foreldra af eigin uppeldi, enda mótast einstaklingurinn að stórum hluta af 

samskiptum sínum við uppalanda sinn. Belsky telur þessa upplifun móta hugmyndir, 

viðhorf og hegðun foreldra í uppeldinu á eigin börnum (Morse, 2010). Hérlendis 

hafa einnig sprottið upp hugmyndir sem benda til þess að foreldrar séu líklegir til að 

ala börn sín upp í svipuðum andblæ og einkenndi þeirra uppeldi (Sigrún 

Aðalbjarnardóttir, 2007).  Þannig tengjast hugmyndir einstaklinga og afstaða þeirra 

til uppeldis- og foreldrahlutverksins á upplifun þeirra af eigin uppeldi. Einnig er talið 

að skilningur foreldra á uppeldinu skipti máli í því.  

2.6 Uppeldisskilningur foreldra 

Einstaklingurinn þroskast og öðlast aukna færni í ýmsum ólíkum hlutverkum á 

lífsleiðinni. Foreldrahlutverkið er þar engin undantekning. Ferlið sem einstaklingar 

ganga í gegnum sem foreldrar (e. parent development) hefur verið skilgreint sem 

heildrænn og samfelldur þroski, uppeldisþroski. Hér á landi hefur lítil sem engin 

umræða verið um þessa hlið uppeldishlutverksins. Kenningar um foreldraþroska 

byggja á því að foreldrar sem náð hafa hærri stigum í eigin þroska, séu hæfari í að 

eiga samskipti við og skilja börn sín (Thomas, 1996). Í þessu ljósi er markvert að 

skoða kenningu Newberger (1980) um vitund foreldra (e. parental awareness) og 

skilning þeirra á uppeldishlutverkinu. Samkvæmt kenningunni endurspeglar 

skilningur og vitund foreldra sýn þeirra á barnið, uppeldishlutverkið og samband 

foreldris og barns. Aukna vitund foreldra má tengja við reynslu þeirra af uppeldinu. 

Newberger (1977) tók rúmlega fimmtíu viðtöl við foreldra af báðum kynjum með 

ólíkan uppruna. Hún greindi vitund foreldra niður í fjögur mismunndi stig. Með 

hverju stigi fylgir aukinn skilningur á því hvernig foreldrið skynjar samskipti sín við 

barnið. Fyrsta stigið kallast sjálfhverf skynjun. Á því stigi eru foreldrar sjálfhverfir og 

hugsa nær eingöngu um eigin þarfir og langanir. Á öðru stigi sem kallast hefðbundin 

skynjun byggist skilningur foreldra á hlutverki sínu og barnsins, einungis á 

félagslegum eða menningarlegum viðmiðum. Þriðja stigið kallast hlutlæg 

einstaklingsbundin skynjun. Á því stigi er afstaða foreldra til hlutverk síns þannig að 

barnið er einstakt og samband foreldra og barns byggir á tilfinningarlegum 

samskiptum, sem talin eru skipta mestu máli. Fjórða og efsta stigið kallast 

samverkandi skynjun. Þá líta foreldrar á hlutverk sitt sem ferli sem hefur í för með 

sér aukinn skilning á bæði hlutverki foreldris og barns. Foreldri sér sjálft sig og 

barnið sem sjálfstæða einstaklinga sem þurfa að eiga í gagnkvæmum innbyrgðis 

samskiptum til að viðhalda og efla þroska beggja aðila.  

2.7 Samantekt 

Uppeldishættir foreldra hafa tekið miklum breytingum á síðustu áratugum. Ýmsir 

þættir í innra- og ytra umhverfi foreldra skipta þar miklu, til dæmis 

almenningsfræðsla, aukin menntun og betri lífsskilyrði. Gömul gildi, lög og reglur 

sem foreldrar tóku mið af áður hafa vikið fyrir upplýstum kenningum fræðimanna 

og rannsóknum á þroska barna og færni og gildum foreldra. Uppeldi er ekki lengur 

einkamál foreldra og fer nú í ríkara mæli fram utan heimilis, til dæmis í skólum og í 

frístundastarfi. Auk þess hafa lög og reglur um réttindi og skyldur, bæði barna og 

uppalenda tekið miklum breytingum.  

Nú er talið að eitt af því sem leggur grunninn að góðum og traustum samskiptum 

foreldra og barns séu örugg og náin tengsl. Slík tengsl felast meðal annars í hlýju, 

umönnun, samverustundum og vináttu milli barns og foreldris. Þessi atriði eru hluti 

af leiðandi uppeldi en sú uppeldisaðferð er talin best fyrir barnið. Hvað varðar 

foreldrana, þá eru einstaklingsþættir þeirra, líkt og persónuleiki og reynsla þeirra af 

eigin uppeldi taldir vera mestu áhrifaþættirnir í uppeldinu. Ennfremur benda 

rannsóknir til þess að foreldrar túlki foreldrahlutverkið á ólíkan hátt eftir þroska 

sínum og reynslu.  

Í framhaldi af þeim kenningum og rannsóknum sem fjallað hefur verið um beinir 

þessi rannsókn kastljósinu að upplifun fjögurra íslenskra foreldra af 

uppeldishlutverkinu. Líkt og fram hefur komið er aðeins að finna eina íslenska 

rannsókn sem beinir sjónum að upplifun foreldra. Sú rannsókn var gerð með 

megindlegu rannsóknarsniði. Hér á landi hefur lítið sem ekkert verið skrifað um 

þætti sem hafa áhrif á foreldra, reynslu þeirra og frammistöðu í uppeldinu. Einnig er 

skortur á eigindlegum rannsóknum sem taka á þessu málefni. Þetta er því líklega í 

fyrsta sinn sem íslensk rannsókn á þessu málefni er sett í samhengi við rannsóknir 

og kenningar fræðimanna á borð við Belsky (1984) og Newberger (1980). Mikilvægt 

er að kanna viðhorf foreldra, en ekki einungis aðstæður barna, líkt og flestar 

rannsóknir á uppeldisaðferðum foreldra hafa gert fram að þessu. Uppeldissýn og 

áherslur í uppeldi breytast í takt við tíð og tíma og því er einnig mikilvægt að afla 

þekkingar og skilnings á aðstæðum hverju sinni. Þá búa foreldrar yfir ólíkum 

skoðunum og hafa ólíkan bakgrunn sem mótar upplifun þeirra, viðhorf og reynslu til 

uppeldis.  

3 Aðferðafræði og gögn 

Hér á eftir verður greint frá aðferðafræðilegum hluta rannsóknarinnar í fjórum 

köflum. Í fyrsta lagi verður greint frá rannsóknaraðferð, framkvæmd rannsóknar og 

gagnasöfnun. Í öðru lagi verður fjallað um þátttakendur og í þriðja lagi um 

gagnagreiningu. Að lokum verður svo fjallað um aðferðafræðileg og siðferðileg 

álitamál. 

3.1 Rannsóknaraðferð 

Gagna var aflað með eigindlegri aðferð (e. qualitative research method). Slík aðferð 

byggir á kenningum fyrirbærafræði, þar sem markmiðið er að setja sig í spor 

viðmælenda og sjá hlutina út frá þeirra sjónarhorni (Esterberg, 2002). Eigindlegar 

rannsóknaraðferðir eru því allsendis ólíkar megindlegum rannsóknaraðferðum, sem 

byggja á mælingum, spurningalistum og tölfræðilegri úrvinnslu. Eigindlegar 

rannsóknir eiga vel við þegar skoða á fólk í þeirra eðlilega umhverfi og sérstaklega 

þegar skoða á upplifun þeirra, viðhorf og reynslu (Kvale og Brinkman, 2009). Slíkt er 

markmiðið með þessari rannsókn.  

Eigindlegar rannsóknir geta byggt á aðleiðslu eða aðferðum grundaðrar 

kenningar (e. grounded theory) sem þýðir að ekki er sett fram tilgáta í upphafi 

rannsóknar, líkt og tíðkast í megindlegum rannsóknum (Esterberg, 2002), heldur 

þróast rannsóknarspurningar í rannsóknarferlinu. Samfara gagnasöfnun fer 

rannsakandi því vandlega yfir gögnin, margles þau, kóðar og þemagreinir. Við 

eigindlega gagnasöfnun er ýmist stuðst við viðtöl, rýnihópa, þátttökuathuganir eða 

greiningu á fyrirliggjandi gögnum (Esterberg, 2002). Í þessari rannsókn voru tekin 

fjögur hálfstöðluð opin einstaklingsviðtöl (e. semistructured interviews). Hálfstöðluð 

opin viðtöl eru viðurkennd aðferð til að afla rannsóknargagna, enda algengasta 

viðtalsformið í eigindlegum rannsóknum. Þau eru talin góð leið til að fá fram 

skilning, viðhorf og reynslu einstaklinga á ákveðnum málefnum og því hentuðu þau 

þessu rannsóknarefni. Viðtölin fara gjarnan þannig fram að rannsakandi hefur 

meðferðis viðtalsramma með spurningum sem leiða samtalið áfram. Viðmælenda er 

gefið tækifæri á að tjá sig þar sem rannsakandi hlustar af nærgætni, en spyr 

jafnframt nánar út í efnið til að öðlast sem dýpstan skilning á upplifun viðkomandi 

(Esterberg, 2002).    

Hvað þetta tiltekna rannsóknarverkefni áhrærir, telur höfundur eigindlega 

aðferðafræði henta vel í þeim tilgangi að fá einstaklinga til að segja frá upplifun sinni 

af uppeldishlutverkinu. Þannig gefst tækifæri til að skilja þá merkingu sem fólk 

leggur í líf sitt og aðstæður. Eigindleg aðferðafræði skoðar einnig fólk og aðstæður í 

heildrænu samhengi, en ekki smækkað niður í breytur líkt og í megindlegri 

aðferðafræði (Kvale og Brinkman, 2009). Það taldi höfundur mikilvægt því hugtakið 

uppeldi er gríðarlega víðfemt viðfangsefni sem nauðsynlegt er að skoða í heildrænu 

samhengi.  

3.2 Þátttakendur 

Þátttakendur voru fjórir talsins og valdir með markvissu úrtaki (e. purposive 

strategy). Markvisst úrtak er hentugt þegar velja á þátttakendur eftir tilteknum 

skilyrðum (Esterberg, 2002). Rannsakandi notaði tengslanet sitt til að komast í 

samband við þátttakendur, sem er eðlilegur hluti þegar stuðst er við markvisst 

úrtak. Viðmælendur og börn þeirra eru á ólíkum aldri. Höfundi fannst mikilvægt að 

beina sjónum að foreldrum sem eiga börn á ólíkum þroskastigum til að meta ólíka 

upplifun foreldra á uppeldinu eftir aldri barnanna. Þar að auki þótti við hæfi að meta 

upplifun foreldra sem aðeins eiga eitt barn, til að fá sem skýrasta mynd af 

uppeldisaðferðum, reunslu og viðhorfum. 

Höfundi fannst mikilvægt að þátttakendur ættu börn sem náð hefðu að minnsta 

kosti tveggja ára aldri, vegna þess að fyrstu tvö æviárin einkennast fyrst og fremst af 

umönnun. Auk þess taldi höfundur nauðsynlegt að foreldrar hefðu nokkra reynslu af 

uppeldishlutverkinu og væru ekki nýbakaðir foreldrar. Þá tekur uppeldi gjarnan á sig 

aðra mynd á unglingsárunum og eftir grunnskóla verða börn mun sjálfstæðari. Af 

þeim sökum var miðað við að þátttakendur ættu börn á aldrinum tveggja til 16 ára. 

Þátttakendum voru gefin dulnefni.  

1. Sif Aradóttir er 25 ára. Hún stundar háskólanám, er í sambúð og á þriggja ára 

son með sambýlismanni sínum. Þau eiga von á öðru barni síðar á árinu. 

2. Ísak Ingólfsson er þrítugur. Hann er kennari, kvæntur og á tveggja ára stúlku 

með eiginkonu sinni.  

3. Hildur Jónsdóttir er 53 ára. Hún starfar í verslun, er gift og á fjórtán ára stúlku 

með eiginmanni sínum. 

4. Bergur Oddsson er þrítugur. Hann hefur nýlokið háskólanámi, er kvæntur og á 

fimm ára stúlku með eiginkonu sinni.  

3.3 Framkvæmd  

Eftir að viðmælendur höfðu verið valdir og þeir samþykkt þátttöku í rannsókninni 

(sjá viðhengi 1) var send tilkynning til Persónuverndar. Í framhaldi var viðmælendum 

sagt frá tilgangi rannsóknar og að viðtölin væru trúnaðarmál. Einnig var þeim 

tilkynnt að öllum gögnum yrði eytt að ritgerðarskrifum loknum. Þá var 

viðmælendum gert ljóst að þeir gætu hætt þátttöku ef þeir óskuðu eftir því. 

Viðtalsspurningar voru samdar og útbúinn viðtalsrammi (sjá viðauka 2) með það að 

markmiði að svara rannsóknarspurningunni.  

Viðtölin fóru fram á nokkra vikna tímabili, frá 21. janúar til 15. febrúar og voru 

tekin á heimilum viðmælenda. Þau fóru þannig fram að notaðar voru opnar 

spurningar þar sem viðmælandi var hvattur til að deila reynslu sinni eða áliti með 

eigin orðum. Hálfstöðluð viðtöl eru jafnan óformleg og viðtalsramminn var því 

aðeins hafður til hliðsjónar, rannsakanda til stuðnings. Rannsakandi reyndi að gefa 

viðmælendum tækifæri til að tjá sig, hann hlustaði af athygli, fylgdi þeim eftir og 

skapaði hlýlegt andrúsmloft. Eftir fyrsta viðtalið kom í ljós að umorða þurfti 

spurningar. Það er í takt við aðleiðsluaðferð eigindlegra rannsókna, þar sem 

rannsóknarspurningar og áherslur mótast samhliða gagnasöfnun og greiningu 

(Esterberg, 2002). Viðtölin tóku, hvert um sig, 40 til 60 mínútur og voru hljóðrituð til 

að auðvelda rannsakanda afritun og úrvinnslu.  

3.4 Gagnagreining  

Gagnagreining auðveldar rannsakanda að lesa í gögnin og að svara 

rannsóknarspurningunni (Esterberg, 2002). Höfundur gaf sér tvo daga í hvert viðtal 

og voru þau afrituð eins fljótt og unnt var, í öllum tilfellum samdægurs. Því fyrr sem 

skráning og afritun viðtals fer fram, þeim mun auðveldari er hún fyrir rannsakanda 

(Kvale og Brinkman, 2009). Því var lögð áhersla á slík vinnubrögð. Greiningarferlið 

var skipulagt líkt og venjan er í grundaðri kenningu. Að viðtölum loknum skráði 

rannsakandi niður samskipti sín við viðmælanda og í framhaldi hófst afritun gagna 

og þemagreining. Byrjað var á opinni kóðun (e. open coding) þar sem textinn var 

lesinn nákvæmlega yfir með fræðilega tengingu í huga. Rannsakandi reyndi fá 

heildræna mynd af orðum þátttakenda á viðfangsefninu. Að því loknu var unnið út 

frá markvissri kóðun (e. focused coding) þar sem textinn var lesinn ítarlega til að 

finna ákveðin þemu eða efnisatriði. Kóðunin auðveldaði höfundi að lesa í gögnin, 

greina þau og móta rannsóknarspurninguna (Kvale og Brinkman, 2009). 

3.5 Aðferðafræðileg og siðferðileg álitamál 

Reynsluleysi rannsakanda, er sennilega helsta takmörkun rannsóknarinnar, þetta er 

frumraun hans í rannsóknarvinnu. Að taka viðtal, greina það og kóða er vandasamt 

verkefni sem krefst mikillar nákvæmni. Góður rannsakandi þekkir efni rannsóknar 

sinnar vel, hefur góða samskiptahæfni og veit hvenær og hvernig eigi að spyrja 

viðtalsspurninga. En æfingin skapar meistarann og ætla má að rannsakandi, með 

litla reynslu, sé líklegur til að vanda til verks. Þá má einnig líta svo á að hann sé síður 

litaður af reynslu og með fyrirfram mótaðar hugmyndir um gerð rannsókna (Kvale 

og Brinkman, 2009). Rannsakandi þurfti að gæta þess að hugmyndir hans um 

hlutverk foreldra hefðu ekki áhrif á túlkun og greiningu gagna. Sjálfur hefur 

rannsakandi ákveðnar hugmyndir um hvað eigi að einkenna gott uppeldi, en er ekki 

foreldri og hefur þar af leiðandi ekki reynslu af foreldrahlutverkinu.  

Rannsakandi hafði tilfinningu fyrir því að viðmælendur vildu svara 

samviskusamlega og heiðarlega. Gera má ráð fyrir því að eitthvað af hinu neikvæða 

er snýr að uppeldinu hafi verið látið liggja milli hluta. Eins og fram hefur komið 

byggja einstaklingsviðtöl í eigindlegri aðferðafræði á frásögnum viðmælenda. Því er 

mikilvægt að rannsakandi sé trúr gögnum sínum, treysti á svör viðmælenda og leggi 

þannig grunn að innra réttmæti rannsóknarinnar (Silverman, 2008). Réttmætið fæst 

einnig með því að eyða góðum tíma í afritun til þess að skilja gögnin og setja fram 

niðurstöður á heildrænan og skýran hátt (Kvale og Brinkman, 2009). 

4 Niðurstöður 

Hér verður gerð grein fyrir niðurstöðum sem byggja á rannsókn höfundar á upplifun 

foreldra af uppeldishlutverkinu. Niðurstöðum verður skipt í kafla. Í fyrsta kaflanum 

verður fjallað um reynslu foreldra af uppeldinu. Reynsla foreldranna einkenndist í 

fyrsta lagi af því sem þeim þótti ánægjulegt við uppeldið og í öðru lagi af þeim 

áskorunum sem fylgja uppeldishlutverkinu. Annar kafli fjallar um stuðningsnet 

foreldra, sá þriðji um góða foreldra og fjórði um markmið og mannkosti í uppeldinu. 

 

 

 

 

 

 

 

 

 

 

 

Mynd 1. Upplifun foreldra af uppeldishlutverkinu 

4.1 Reynsla foreldra 

Við þemagreiningu á viðtölunum kom í ljós að reynsla foreldra af 

uppeldishlutverkinu skiptist í tvö þemu. Fyrra þemað byggir á því sem 

viðmælendum þykir ánægjulegt við uppeldið, en seinna þemað einkennist af 

ýmsum áskorunum sem mæta foreldrum í uppeldishlutverkinu.  

4.1.1 Ánægjan við uppeldið 

Viðmælendur eru á sama máli um að það feli í sér mikla ánægju að eiga barn og 

fylgjast með því dafna og vaxa úr grasi. Þau Hildur, Ísak, Sif og Bergur eiga öll í nánu 

sambandi við börn sín, sem þau telja ánægjulegt og gefandi. Ísak hefur verið mikið 

með dóttur sína allt frá fæðingu:  

 

Hún var þriggja til sjö mánaða þegar að ég var heima með hana. 

Konan var í námi og ég var í fjarnámi á sama tíma. Við tveggja ára 

aldurinn var ég einn með dóttur mína yfir sumarið [...] ég hef átt í 

mikið meiri samskiptum þannig við stelpuna heldur en konan. 

 

Samband beggja feðranna við börn sín er gott, Bergur hefur þó ólíka upplifun af því 

en Ísak. Bergur segir dóttur sína vera mikla mömmustelpu: „Maður fær sín móment 

og það er bara mjög gott.“ Mæðurnar eiga einnig í góðu sambandi við börn sín. Sif 

segir: „Við náum mjög vel saman og hann er alveg bara... hann er yndislegur og 

mjög hlýðinn og mjög meðfærilegur upp að vissu marki.“ Gagnkvæmt traust og 

virðing einkenna samskipti Hildar og dóttur hennar. Þær treysta hvor annarri og ef 

eitthvað bjátar á eru málin rædd og þau leyst á farsælan hátt: „Hún treystir mér 

100% og segir okkur allt [...] ef eitthvað amar að þá segir hún frá því og við leysum 

málin í sameiningu.“  

Foreldrarnir eru öll sammála um að það besta við uppeldið sé að fylgjast með 

framförum barnsins sem og að finna endurgoldna ást. Ísak nefnir dæmi máli sínu til 

stuðnings: 

 

Maður sér breytingar vikulega og mánaðarlega, einhvern þroska 

sem maður getur alltaf verið ánægður með. Til dæmis að labba og 

tala, það er bara allt...að fá að sjá allt þetta nýja það er það besta. 

Kannski aðallega að sjá framfarir á því sem hún gerir með 

þroskanum og það sem við erum að kenna, að það skili sér. Hugsa 

að það sé meira það en þessi líkamlegi þroski. Við syngjum mikið og 

það skilar sér mikið í talsmáta enda gefum við okkur tíma til þess.  

 

Ísak og Hildur nota ekki sömu uppeldisaðferðir og þau ólust upp við og reyna að 

hafa annan háttinn á í uppeldinu á börnum sínum. Ísak minnist á uppeldið sem hann 

fékk og hefur greinilega gert sér í hugarlund að hann komi ekki til með að nota 

samskonar aðferðir: „*...+ ég man ekki eftir að foreldrar mínir hafi sest niður og leikið 

sér með okkur eða hugsað um okkur sem einstaklinga, heldur meira sem heild. En 

núna er ég náttúrulega bara með mitt verðandi þriggja ára og hún er bara númer 

eitt.“ Hann bætir við: „Foreldrar eiga að gefa börnum sínum tíma, vera úti og leika 

sér við börnin og uppgvöta einhverja hluti. Held að það séu alltof margir sem kveikja 

á sjónvarpinu og bara nenna ekki að fara út því það er smá rigning.“ Hildur tekur í 

sama streng og leggur mikla áherslu á að verja tíma með dóttur sinni:  

 

... ég var svoldið sett til hliðar [...] jújú þetta var allt voða átakalaust. 

Við vorum ekki mikið saman, þetta hefur breyst alveg ofboðslega mikið 

finnst mér. Þessar samverustundir sem fólk er að passa að eiga og var 

ekkert verið að passa sérstaklega upp á það hér áður [...] við tölum 

mikið saman og erum mikið saman, eigum mikið af gæðastundum 

saman. Það einkennir uppeldið. 

 

Viðmælendum varð tíðrætt um ást og hlýju þegar þeir voru spurðir um hvað þeim 

þætti best við uppeldið. Sif er ánægð hvað strákurinn hennar er duglegur, enda 

reynir hún að ala með honum sjálfstæði. Hún minnist á ástina sem hún fær frá syni 

sínum: „[...] þegar að barnið knúsar mann og kyssir og segist elska mann...“ 

Aðspurður lýsir Bergur tilfinningunni að eignast barn við að verða ástfangin: „Ef þú 

hefur ekki verið ástfangin áður þá er ekki hægt að lýsa því, þetta er svo merkileg 

upplifun.“ Hildur, elsti viðmælandi segir af mikilli innlifun: „Mér finnst þetta allt svo 

skemmtilegt, mér finnst þetta vera tilgangur lífsins að vera með manneskju sem mér 

er treyst fyrir að koma út í lífið.“  

Ljóst er að viðmælendur upplifa mikla ánægju af uppeldishlutverkinu. 

Foreldrarnir leggja áherslu á góð tengsl og samverustundir með börnum sínum. Þeir 

hafa auk þess gaman að því að fylgjast með þroska þeirra og framförum. Af svörum 

viðmælenda að dæma virðist ást, umhyggja og gagnkvæmt traust vera undirstaða 

þess að þeim þyki uppeldishlutverkið ánægjulegt.  

4.1.2 Áskoranir í uppeldinu 

Við fæðingu barns breytist margt og foreldrar þurfa að læra að bera ábyrgð á öðrum 

einstaklingi. Slík ábyrgð getur verið bæði tímafrek og krefjandi. Ísak finnst erfitt að 

finna tíma fyrir sjálfan sig enda segir hann að mikill tími fari í barnið:  

 

... ég viðurkenni það, ætli það sé ekki tímaleysið, það er bara erfiðara 

núna [...] maður á að vera í vinnu en maður á að sækja hana hálf 

fjögur svo það bitnar á manni, en ég fer líka ánægður að sækja hana. 

En það er pottþétt erfiðast. Já ég held það bara, að hafa ekki tíma 

fyrir eitthvað. 

 

Sif og Bergur minnast bæði á þolinmæðina og þykir þeim hún erfiðust við uppeldið. 

Sif segir til dæmis að í uppeldinu þurfi maður að ala upp sjálfan sig jafnt og barnið. 

Stundum er strákurinn hennar erfiður og þá langar hana til að „kúpla sig út“ og þá 

reynir á þolinmæðina. Bergur vill reyna að bæta uppeldisaðferðir sínar sem gengur 

misvel og það hefur kallað á þolinmæði. Hann nefnir sem dæmi nokkur skipti sem 

hann hefur ætlað að siða dóttur sína til við matarborðið með misjöfnum árangri. 

Bergur bætir einnig við að honum finnist mikil áskorun að bera ábyrgð á barni sínu. 

Að hans mati er það á ábyrgð foreldra að fylgjast með líðan barnsins, það getur 

verið erfitt þegar barnið eyðir miklum tíma utan veggja heimilis í umsjón annara 

aðila: 

 

Þessi ábyrgð [...] maður er pínu vanur henni núna, það var meira þegar 

að hún var nýlega fædd. Líka bara þetta að maður ber ekki ábyrgð á 

lífinu heldur hvernig henni líður, eins og hún er átta klukkustundir á 

leiksskóla og maður fær ekki endilega að vita hvað er að gerast, en 

maður vill að henni líði vel. 

 

Aðspurð um hvað Hildi finnist erfiðast við uppeldið segist hún stundum hugsa um 

unglingsárin og það sem þeim fylgi. Hún er fegin að geta til dæmis náð í dóttur sína í 

farsíma enda sé margt breytt síðan að hún var sjálf á unglingsaldri:  

 

Stundum hugsa ég að þegar að hún verður eldri og kemst á 

menntaskólaaldurinn þá þurfi gamlingjarnir að fara að vaka, ætli það 

ekki [...] svo er þetta svo auðvelt í dag, maður getur alltaf náð í barnið 

og náttúrulega, ég get ekki hugsað það hvernig þetta var, þegar að 

fólk var ekki með neina síma, úffh, ekki öfunda ég mína foreldra af 

því. Það er allt svo breytt í betri átt finnst mér, það er allt orðið svo 

miklu betra, skólarnir og allir svo meðvitaðir bara um lífið almennt.  

 

Bergur minnist einnig á unglingsárin en í talsvert öðru samhengi. Honum finnst 

mikilvægt en einnig erfitt að verja dóttur sína frá áróðri sem ríkir í samfélaginu. 

Hann vill til dæmis koma í veg fyrir að dóttir hans sjái áróður og efni sem tengist 

ofbeldi og kynlífi. Bergur tengir áróðurinn einnig við kynjaumræðu og vill ekki að 

samfélagið hafi of mikil áhrif á skoðanir hennar: 

 

[...] sko uppáhalds liturinn hennar var alltaf rauður, þar til hún fór að 

vera meðvitaðri um umhverfið og krakkana þá allt í einu varð hann 

bleikur. Svo maður er svoldið að reyna að kenna henni þetta, líka 

bara að hún kunni að tala um hluti, geti tjáð sig um hvað sem er og 

vera ekki feimin að segja frá. Þetta er kannski ekki áhyggjuefni þegar 

að hún er fjögurra ára, en maður veit að um leið og hún verður orðin 

unglingur þá skiptir þetta miklu máli.  

Viðmælendur upplifa ólíkar áskoranir í uppeldishlutverkinu. Þau benda á að 

tímaleysi, þolinmæði og sú ábyrgð sem hvílir á foreldrum, sé krefjandi. Þau leggja 

jafnframt áherslu á að foreldrar þurfi að vera góðar fyrirmyndir, oft við erfiðar 

aðstæður og að það geti reynt á. 

Eins og sjá má á svörum viðmælenda er reynsla foreldra af uppeldishlutverkinu 

samofin í tvö undirþemu, ánægju og áskoranir. Að þeirra mati er uppeldið gefandi 

hlutverk, sem byggir á gagnkvæmri ást og umhyggju. Eldri móðirin nefnir sem dæmi 

að uppeldið sé tilgangur lífsins. Viðmælendur telja gott samband við barnið 

undirstöðu að farsælu uppeldi og hvað það varðar skipta samverustundir miklu máli. 

Þau Hildur og Ísak minnast þess að hafa ekki átt margar samverustundir með 

foreldrum sínum og reyna því að hafa annan háttinn á með eigin börn.  

Hvað áskoranir í uppeldinu varðar er viðmælendum hugleikið hvað foreldrar hafa 

mikla ábyrgð. Máli sínu til stuðnings nefnir annar faðirinn að það sé á ábyrgð 

foreldra að barninu líði vel bæði heima og heiman. Tveir viðmælendur taka dæmi 

um að ábyrgðin breytist með aldri barnsins. Að auki segir annar faðirinn að það sé 

mikil áskorun að hafa minni tíma fyrir sjálfan sem bitni gjarnan á vinnu eða námi. Þá 

er þolinmæði álitin mikil áskorun í uppeldishlutverkinu. 

4.2 Góðir foreldrar 

Viðmælendur voru spurðir út í hugmyndir sínar um hvað einkenndi góða foreldra. 

Hugmyndir Ísaks um góða foreldra byggja á gleði, jákvæðni og samverustundum en 

ekki síður á því að vekja áhuga á menntun: „Þegar börnin verða eldri eiga foreldrar 

að huga að menntuninni svo að barnið hafi gaman að því að læra, það skiptir miklu 

máli. Gleðin, leika sér og menntun, þrjú góð orð.“ Sif er á sama máli og Ísak varðandi 

menntunina. Hún segir að góðir foreldrar hlusti á börnin sín og tali við þau, kenni 

þeim og mennti þau: „Að segja frá hættunum sem eru úti, það eru ekki allir sem 

gera það, til dæmis að labba yfir götu. Sumir foreldrar strunsa yfir og gleyma að 

útskýra.“ Þá segir hún einnig að góðir foreldrar séu strangir en engir harðstjórar 

heldur standi við orð sín. Hildur tekur í sama streng og Sif og segir mikilvægt að 

foreldrar hlusti á barnið og átti sig þannig á ef eitthvað er að: „Oft segja þau hlutina 

ekki í orðum heldur sér maður það á þeim og þá er bara að lesa það, lesa í þau, finna 

vandann og reyna að leysa sem fyrst úr málinu.“  

Hildur og Bergur nefna ástúð og væntumþykju. Bergi finnst mikilvægt að vera 

ekki sama um hlutina. Honum þykir áríðandi að sýna dóttur sinni mikla athygli og 

leggur mikið upp úr samverustundum líkt og Ísak. Hildi finnst nauðsynlegt að 

umvefja dóttur sína, knúsa hana sem oftast og segjast elska hana: „Sýna og segja 

henni það með orðum og gjörðum.“ 

Ljóst er að viðmælendur telja ákveðna þætti einkenna gott foreldri. Þar á meðal 

mikilvægi þess að foreldrar séu góð fyrirmynd, sýni ást og væntumþykju, séu góðir 

hlustendur og hvetjandi.  

4.3 Stuðningsnet 

Viðmælendum finnst mikilvægt að fá stuðning við uppeldið, ýmist frá maka, 

fjölskyldu, vinkonum eða jafnvel skólaumhverfi barnsins. Bergur segir að þau hjónin 

ræði gjarnan saman „beint og óbeint“ um ýmislegt er við kemur uppeldinu. Þau fá 

einnig aðstoð og ráðleggingar frá foreldrum hans og systrum, sem eru dugleg að 

hjálpa til ef þörf er á. Ísak finnst hann hinsvegar ekki vanta utanaðkomandi aðstoð 

eða stuðning og finnst að stuðningurinn sé aðallega frá maka: „Uppeldislega séð þá 

þarf maður engan til að segja sér til, þetta er bara okkar verkefni.“ Ísak segir þau 

hjónin hafa stuðning af hvort öðru og telur þau vera sammála um flesta hluti sem 

tengist því að stelpan þeirra verði heilbrigð og góð.  

Sif segir mestan stuðninginn koma frá maka og að hann sé hennar stoð og stytta. 

Hún ræðir einnig mikið við móður sína og tengdamóður en segir áherslur þeirra 

breyttar síðan þær ólu upp eigin börn: „þetta allt öðurvísi þegar að þær verða 

ömmur.“ Sif á auk þess í miklum samskiptum við mömmuhóp sem hún er hluti af:  

 

Við erum hópur sem erum góðar vinkonur síðan að strákurinn 

fæddist. Maður fer ósjálfrátt að tala um uppeldið við þær, „hvernig 

eru þið að gera þetta og hitt?“, þær svara manni, ekki að maður sé að 

herma eftir þeim heldur bara að sjá hvað þær eru að gera. Ég fer til 

dæmis ekki að „googla“ uppeldisaðferðir heldur spyr ég þær, þær eru 

svona eins og mitt stuðningsnet. 

Hildur segist gjarnan ræða við manninn sinn um uppeldið: „Við höfum talað saman 

um gang mála og hvort að við séum ekki á réttri braut og hvort að eitthvað megi 

betur fara og því um líkt [...] þetta hefur verið áfallalaust allt saman.“ Dóttir Hildar 

er á táningsaldri og henni finnst mikilvægt að fá nægan stuðning frá 

skólaumhverfinu: „Það er gott og sterkt *skólaumhverfið] og maður hittir kennarann 

í foreldraviðtölum og í íþróttunum og það er ofsalega mikið stutt við börnin, bara 

traust net í kringum krakkana í þessu sem þau eru í.“ 

Ljóst er að stuðningsnet foreldranna í uppeldinu samanstendur af aðilum úr 

ýmsum áttum. Viðmælendur eru þó öll sammála því að makinn sé helsti 

stuðningsaðilinn. Einn viðmælandi álítur sig ekki þurfa mikinn stuðning frá öðrum en 

frá eiginkonu sinni, sem hann telur sig fá. Tveir viðmælendur nefna að þau fái 

aðstoð, stuðning og ráðleggingar frá fjölskyldum sínum og að foreldrar þeirra séu 

tilbúnir að hlaupa undir bagga ef þörf er á. Báðar mæðurnar segjast fá stuðning frá 

aðilum utan við nærfjölskylduna. Önnur tilheyrir mæðrahóp sem ræðir um 

umönnun og uppeldi barna. Þar getur hún leitað ráða og fær svör við ýmsum 

spurningum sem upp koma varðandi uppeldið. Hin móðirin nefnir skólann og 

tómstundastarfið. Að hennar mati er nauðsynlegt að bæði barnið og foreldrið fái 

góðan stuðning frá skólaumhverfinu.  

4.4 Markmið og mannkostir 

Viðmælendur voru spurðir hvaða gildi þeim þætti mikilvægast að rækta með barni 

sínu og kom þeim saman um að virðing fyrir sjálfum sér og öðrum, væri eitt af því 

allra mikilvægasta. Hildur leggur mikið upp úr því að dóttir sín sé heiðarleg og hafi 

sjálfsvirðingu: „Bera virðingu fyrir sér og öðrum og koma fram við aðra eins og hún 

vill að aðrir komi fram við sig, þetta reyni ég að kenna henni [...] ef að maður hefur 

þetta þá held ég að maður sé í góðum málum.“ Þessi gildi einkenna einnig svör Ísaks 

sem vitnar í reynslu sína úr kennarastarfinu: 

 

[...] vera tilbúinn að gefa af sér og hlúa að öðrum. Það er kostur og 

gildi sem börnin þurfa að hafa. Maður sér það sem kennari. Börn sem 

hafa þetta eru bara allt öðruvísi börn. Maður vill bara hafa börnin 

glöð og já bara réttlæti, gagnvart þá sjálfum sér og öðrum. Svo bara 

munurinn á réttu og röngu [...] þar af leiðandi þessi samkennd, vita 

hvernig öðrum líður og vera ófeimin við að láta vita hvernig þeim 

líður. 

 

Líkt og fram hefur komið, leggur Ísak mikið upp úr gleði og hamingju í uppeldinu. En 

hér minnist hann einnig á siðferðileg gildi líkt og réttlæti og muninn á réttu og 

röngu. Bergur segir: „Umhyggja, virðing og sjálfstæði. Mér finnst það svoldið sem 

vantar í hana [dótturina]. Á leiksskólanum vaða aðrir yfir hana svo það [sjálfstæðið] 

er eitthvað sem þarf að vera. Já, svona sjálfstæði og að vera góð við náungann og 

svona.“ Hildi finnst heiðarleiki, góðmennska og að geta sett sig í spor annarra, skipta 

mestu máli og eru það mannkostir sem hún vill ala með dóttur sinni. Hún nefnir 

dæmi máli sínu til stuðnings:  

 

Eitt það mikilvægasta í manneskjunni er að vera góður en ekki fróður. 

Einhvern tímann heyrði ég einmitt hugleiðingar um þetta [...] við 

erum alltaf að keppa um að læra mikið í lífinu og það er af hinu góða, 

en hitt – að vera góður, það er ekkert minna. Að vera góð manneskja 

og hafa samkennd með öðrum, það er eitthvað sem ég vil að hún 

læri. 

 

Markmið viðmælenda í uppeldinu varpa ljósi á hvernig þeir ætla að efla gildi og 

mannkosti með börnum sínum. Ísak leggur mikið upp úr því að dóttir hans sé 

skynsöm. Hann telur sig geta eflt þann mannkost með því að: „*...+ leika sér með 

henni, tala við hana og vera með henni [...].“ Hann hugsar sig um og bætir svo við: 

„heilbrigði, það verður mottóið okkar [í uppeldinu], skynsöm börn sem kunna að 

taka ákvarðanir og hafa gaman að því að mennta sig og læra.“ 

Vellíðan, hamingja og gleði eru markmið Hildar með uppeldinu. Hún 

vill að dóttur sinni líði vel og að hún komist heil inn í samfélagið:  

Það [markmiðið] er að koma þessum einstaklingi bara sem best út í 

lífið, til manns, bara að hérna [...] að henni líði vel, finni sér eitthvað 

markmið í lífinu og bara geti lifað góðu lífi. Geti séð fyrir sér, verði 

hamingjusöm. Þá finnst mér ég hafa staðið mig vel sem foreldri, ef 

mér tekst það.  

 

Hér hefur komið fram hvaða mannkosti viðmælendur vilja ala með börnum sínum 

sem einnig mætti tengja við markmið þeirra í uppeldinu. Foreldrunum finnst 

mikilvægt að börn þeirra hafi sjálfsvirðingu og beri virðingu fyrir öðrum. Þau vilja 

efla góð gildi og kalla fram það besta í börnum sínum. Hamingja, gleði og vellíðan 

eru mannkostir, en jafnfram markmið sem einkenna hugmyndir viðmælenda. 

Endanlegt markmið þeirra allra er að koma barninu út í lífið á sem farsælastan hátt. 

5 Umræða 

Hér hefur verið fjallað um upplifun foreldra af uppeldishlutverkinu. Markmið 

rannsóknarinnar var að varpa ljósi á upplifun íslenskra foreldra sem eiga börn á 

aldrinum tveggja til 16 ára. Hér verður rannsóknarspurningunni svarað auk þess sem 

niðurstöður rannsóknarinnar verða skoðaðar með fræðin til hliðsjónar.  

5.1 Grunngildi 

Heildarniðurstöður rannsóknarinnar benda til þess að foreldrarnir hafi mikla ánægju 

af uppeldishlutverkinu. Öll eiga þau í nánu sambandi við börn sín og af svörum 

þeirra má dæma að ást, umhyggja og gagnkvæmt traust séu mikilvæg gildi og 

undirstaða góðs uppeldis. Það er í samræmi við lög og sáttmála (Barnalög, 

nr.76/2003; Barnaverndarlög, nr. 80/2002; Samningur Sameinuðu þjóðanna um 

réttindi barns, 1992) sem eru ríkjandi hér á landi og leggja áherslu á að foreldrum 

beri að sýna barni sínu umhyggju, virðingu og nærfærni. Samkvæmt kenningu 

Bowlby (1969) um geðtengsl, er mikilvægt að börn myndi geðtengsl við uppalendur 

á fyrstu æviárunum (Bowlby, 1969). Niðurstöður rannsóknar Ainsworth og Belsky 

(1991) undirstrika að örugg geðtengsl styrki ekki einungis samband foreldra og 

barns heldur hafi einnig jákvæð áhrif á barnið til frambúðar. Því má ætla að ást, 

umhyggja og náið samband viðmælenda við börn sín sé þungamiðjan í uppeldinu. 

Þetta á ekki einungis við um foreldra yngri barna, í þessu tilfelli Ísak, Sif og Berg, sem 

eiga börn undir tíu ára. Heldur á þetta einnig við hjá Hildi sem á fjórtán ára stúlku. 

Þannig eru geðtengsl, ást og umhyggja almenn grunngildi í uppeldinu, óháð aldri 

barnsins. Samverustundir foreldra og barns eiga stóran þátt í því að efla þessi 

grunngildi.  

Þá kom í ljós að foreldrarnir hafa ákveðin markmið í uppeldinu sem 

endurspeglast í mannkostum sem þeir vilja ala með börnum sínum. Megin markmið 

viðmælenda eru keimlík og þau vilja kalla fram það besta í börnum sínum. 

Mannkostir sem foreldrarnir leggja áherslu á eru meðal annars sjálfsvirðing og 

virðing fyrir öðrum. Það er ljóst að foreldrar leggja áherslu á ólíka mannkosti í 

uppeldinu. Rannsókn þessu tengd bendir til að áherslur foreldra geta verið mjög 



 37 

misjafnar (Luster, Rhoades og Haas, 1989) þrátt fyrir að sameiginlegt markmið 

foreldra sé að koma börnunum sem best undirbúnum út í lífið. Áhugavert er að 

velta fyrir sér þessum markmiðum foreldra og hvort þau fari eftir aldri barna og 

reynslu foreldra eða jafnvel upplifun foreldra af eigin uppeldi.  

5.2 Áherslur  

Hugmyndir viðmælenda um góða foreldra eru í miklu samræmi við kenningu 

Baumrind (1971) um leiðandi uppeldi. Viðmælendur eru þeirrar skoðunar að 

foreldrar eigi að sýna börnum ástúð og væntumþykju, bera hag þeirra fyrir brjósti og 

leggja áherslu á samverustundir. Hildi finnst til dæmis nauðsynlegt að sýna barninu 

ást og virðingu í orðum og gjörðum. Viðmælendum finnst einnig mikilvægt að hafa 

aga, en að sama skapi útskýra og hvetja börnin til dáða. Ekki er hægt að sjá annað 

en að viðmælendur þessarar rannsóknar beiti leiðandi uppeldisháttum. Í yfirlitsgrein 

Steinberg (2001) kemur fram að foreldrar sem beita leiðandi uppeldiuppeldisháttum 

hafi aga og reglur, sýni einnig mikla hlýju og útskýri ávallt fyrir barninu. Rannsóknir 

benda einnig til þess að hvatning og uppörvun foreldra hafi meira að segja ef 

foreldrar beiti leiðandi uppeldisaðferðum. Það er því ekki einungis það sem 

foreldrarnir gera sem skiptir máli, heldur hvernig þeir gera það (Darling og 

Steinberg, 1993). Rannsóknir sem gerðar hafa verið bæði erlendis og hérlendis 

benda til þess að leiðandi uppeldi reynist börnum og unglingum best (Sigrún 

Aðalbjarnardóttir og Kristjana Stella Blöndal, 2005; Sigrún Aðalbjarnardóttir og 

Kristín L. Garðarsdóttir, 2004; Steinberg, 2001).  

Foreldrarnir virðast vera meðvitaðir um að gefa sér tíma með börnum sínum og 

samverustundir skipta þá miklu máli. Einn viðmælendanna (Ísak) leggur til dæmis 

mikla áherslu á að kveikja ekki alltaf á sjónvarpinu, heldur fer hann frekar út að leika 

með dóttur sinni. Foreldrar eru miklir áhrifavaldar í lífi barna og mótast börnin af 

uppeldinu sem þau fá og samskiptum sem þau eiga við foreldra sína (Baumrind og 

Thompson, 2002; Sigrún Aðalbjarnardóttir, 2007). Foreldrar sem eyða tíma með 

börnum sínum, styrkja ekki eingöngu tengsl sín við barnið heldur auka einnig 

sjálfstraust þess (Warash og Markstrom, 2001). Í meistararitgerð sinni komst Hrund 

Þórarinsdóttir (2008) að því að 92% foreldra finnst skemmtilegt að verja tíma með 

barni sínu. Niðurstöður rannsóknar Hrundar eru í samræmi við svör viðmælenda í 

þessari rannsókn, þar sem foreldrar virðast hafa ánægju af samverustundum og gefa 

sér mikinn tíma með börnum sínum. Það verður að teljast afar jákvætt.  

5.3 Áskoranir 

Af svörum viðmælenda að dæma er ábyrgð ein mesta áskorunin við uppeldið, enda 

er mikil ábyrgð á foreldrum að koma börnum sínum til manns og hlúa að velferð 

þeirra. Ef hérlend lög (Barnalögum, nr. 76/2003; Barnaverndarlögum, nr. 80/2002) 

eru skoðuð í þessu ljósi kemur fram að ábyrgð foreldra felst í því að sinna hlutverki 

sínu sem best og búa börnum viðunandi uppeldisaðstæður. Foreldrarnir minntust á 

þolinmæði, tímaskort og aga sem áskoranir í uppeldinu. Upplifun þeirra er í 

samræmi við meistaraverkefni Hrundar Þórarinsdóttur (2008). Í rannsókn hennar 

kom fram að meirihluti foreldra talaði um ábyrgðarkennd eða að „bera ábyrgð á lífi 

annars einstaklings“ sem það erfiðasta við uppeldið. Einnig bentu niðurstöður 

hennar til þess að tímaskortur, agi og þolinmæði væru áskoranir foreldra í 

uppeldinu. Athyglisvert er að niðurstöður þessarar rannsóknar samræmast nær 

alveg niðurstöðum Hrundar.  

5.4 Stuðningur 

Foreldrarnir minntust á stuðning sem þau fá við uppeldishlutverkið og er hann úr 

ólíkum áttum en öll eru þau sammála um að makinn sé þeirra helsti stuðningsaðili. 

Einnig minnast þrjú þeirra, þau Bergur, Sif og Hildur á utanaðkomandi stuðning. 

Umræðuna um stuðning má tengja við vistfræðilíkan Bronfenbrenner (1979). 

Samkvæmt honum samanstendur nærkerfið af þeim sem standa barninu næst og 

eru það óhjákvæmilega foreldrarnir. Bergur og Sif fá aðstoð og ráðleggingar við 

uppeldið frá sínum foreldrum og fjölskyldu eða millikerfinu sem samkvæmt 

Bronfenbrenner byggir á samskiptum og tengslum þeirra sem standa 

einstaklingnum eða barninu næst. Það á einnig við um mæðrahóp sem Sif tilheyrir, 

en hópurinn veitir henni stuðning og hefur þar af leiðandi áhrif á uppeldið sem hún 

veitir barninu sínu. Hildur talar um að skólaumhverfi dóttur sinnar reynist henni 

mikill stuðningur í uppeldinu, því þar er stutt við bæði börn og foreldra. Það tengist 

stofnanakerfinu sem hefur óbein áhrif á einstaklinginn og nefnir Bronfenbrenner til 

dæmis skólakerfið í því samhengi.  

5.5 Reynsla af eigin uppeldi 

Þær áhugaverðu niðurstöður komu í ljós að tveir viðmælenda, þau Hildur og Ísak 

nota ekki sömu uppeldisaðferðir og þau ólust upp við. Þeim fannst þau útundan í 

eigin uppeldi og leggja því bæði mikið upp úr samverustundum með börnum sínum. 

Bent hefur verið á að foreldrar eru líklegir til að ala börn sín upp í svipuðum andblæ 

og einkenndi þeirra uppeldi (Sigrún Aðalbjarnardóttir, 2007). Uppeldið fylgir 

einstaklingnum út í lífið og getur haft áhrif á persónuleika hans og gildismat (Grusec, 

Goodnow og Kuczynski, 2000). Reynsla Hildar og Ísaks gefur annað til kynna og 

samræmist ekki þessum niðurstöðum. Þó að fastlega megi gera ráð fyrir því að þau 

séu mótuð af uppeldinu sem þau fengu, vilja þau reyna að bæta það sem þeim 

fannst að hafi vantað upp á í þeirra eigin uppeldi. Upplifun og reynsla Ísaks og Sifjar 

má heimfæra upp á kenningu Belsky (1984), sem telur að reynsla foreldra af eigin 

uppeldi hafi áhrif á persónuleika þeirra og sýn, sem skilar sér svo í því uppeldi sem 

viðkomandi veitir börnum sínum. Kenning Belsky á því vel við í þessu samhengi, 

vegna þess hve foreldrarnir eru litaðir af eigin uppeldi sem aftur skilar sér í ólíkum 

uppeldisaðferðum þeirra á eigin börn. 

5.6 Uppeldisskilningur 

Túlka má mun á uppeldisskilning foreldranna eftir aldri barnanna og reynslu 

foreldranna af uppeldinu. Sem dæmi má nefna að Hildur, móðir unglingsstúlku, 

hefur talsvert annan skilning á hlutverki sínu en Sif, sem á lítinn strák. Sú fyrrnefnda 

leggur til að mynda mikla áherslu á gagnkvæmt traust nú þegar dóttir hennar fer að 

öðlast meira sjálfstæði í lífinu. Á meðan að sú síðarnefna reynir að aga strákinn sinn 

til. Hvað feðurna varðar virðast þeir báðir hafa svipaðan skilning á hlutverki sínu, 

enda eiga þeir báðir stelpur með stuttu aldursbili. Reynsla þeirra er líkist frekar Sif 

en Hildi. Ef stig Newberger (1980), um skilning foreldra á uppeldishlutverkinu, eru 

skoðuð í þessu ljósi má sjá að viðmælendurnir virðast hafa mikinn skilning á 

hlutverki sínu. Uppeldisskilning þeirra má líkja við efsta flokk Newberger, sem kallast 

samverkandi skynjun. 

 Bergur gerir sér mikla grein fyrir því að ábyrgð hans, sem foreldri, er önnur nú en 

þegar að dóttir hans var ungabarn. Hann er meðvitaður um að ábyrgð foreldra sé að 

fylgjast með líðan barnsins í dagsins önn. Hann vill einnig að dóttir hans verði fær í 



 40 

að tjá skoðanir sínar og tilfinningar, einkum til að geta átt í nánari samskiptum við 

hana. Hildur lítur á uppeldið sem ferli og gerir sér grein fyrir því að samskipti þeirra 

mæðgna byggja á gagnkvæmu trausti sem mikilvægt er að viðhalda og efla með 

samverustundum. Ísak virðist hafa mikinn skilning á mikilvægi þess að eiga í 

gagnkvæmum samskiptum við dóttur sína, þrátt fyrir ungan aldur hennar. Skilningur 

hans virðist litaður af reynslu hans af eigin uppeldi. Ísak leggur mikið upp úr því að 

skilja barnið sem sjálfstæðan einstakling. Hann leggur mikið upp úr því að eiga í 

gagnkvæmum samskiptum við barnið til að efla og viðhalda þroska þeirra beggja. Sif 

segist vera að ala sjálfan sig upp jafnt og barnið. Hún virðist greina hlutverk sitt sem 

ferli sem hefur í för með sér breytingar í takt við þroska barnsins.  

Niðurstaðan er því sú að skilningur foreldranna á uppeldishlutverkinu 

endurspeglar ekki eingöngu aldur þeirra og reynslu af hlutverkinu, líkt og Newberger 

(1980) vill meina. Heldur virðist skilningur þeirra einnig vera mótaður af eigin 

reynslu og persónuleika foreldrana, eða einstaklingsþáttum foreldra, sem Belsky 

(1984) telur að hafi mestu áhrifin á uppeldið. 

6 Lokaorð 

Með þessari rannsókn hefur verið leitast við að fá fram viðhorf foreldra af 

uppeldishlutverkinu. Eins og fram hefur komið hefur þetta viðfangsefni aðeins einu 

sinni áður verið rannsakað hér á landi og var sú rannsókn megindleg en þessi 

eigindleg. Áherslan í þessari rannsókn hefur verið að fjalla um upplifun fernra 

íslenskra foreldra og fá fram reynslu þeirra og viðhorf til uppeldishlutverksins. Það 

vakti ef til vill mesta athygli rannsakanda hversu óhræddir viðmælendur voru að tjá 

sig um góða og slæma reynslu úr eigin uppeldi. Einnig var athyglisvert að sjá hversu 

staðráðnir tveir viðmælendur voru í því að fara sínar eigin leiðir í uppeldi sinna 

barna og bæta úr brestum sem þeim þótti hafa verið í eigin uppeldi. Þetta er 

greinilega til marks um uppeldisþroska, vitneskju og skilning og er auðvelt að 

heimfæra þessar niðurstöður upp á kenningar fræðimanna.  

Eins og fram hefur komið hafa uppeldisaðferðir tekið miklum breytingum á 

undanförnum áratugum og áherslur foreldra breyst. Gömlu aðferðirnar þar sem 

harka og tillitsleysi voru áberandi hafa vikið fyrir leiðandi uppeldisaðferðum í takt 

við betur upplýst samfélag. Líklegt má telja að einhver þróun verði áfram og 

uppeldisaðferðir taki breytingum í tímans rás. Fróðlegt væri að rannsaka frekar 

upplifun foreldra til uppeldishlutverksins og þá með stærra úrtaki viðmælenda en 

nú var gert. Þörf er á frekari innsýn í þetta málefni sem lítur að einu ábyrgðarmesta 

hlutverki lífsins. Réttast að enda ritgerðina á orðum Hildar sem endurspegla ánægju 

hennar og upplifun af uppeldishlutverkinu: 

 

„Mér finnst þetta allt svo skemmtilegt, mér finnst þetta vera tilgangur lífsins að vera 

með manneskju sem mér er treyst fyrir að koma út í lífið.“ 

Viðauki 1 

Upplýst samþykki 

 

Sæl/l, hér koma upplýsingar varðandi þátttöku þína í rannsókninni. 

Tilgangur rannsóknarinnar er að fá innsýn inn í hugarheim foreldra, reyna að varpa 

ljósi á uppeldissýn þeirra. Ætlunin er að spyrja um nokkra þætti sem snúa að sjálfu 

uppeldinu, t.d. um viðhorf, upplifun og reynslu. Þar að auki verður spurt um 

uppeldið sem þú hlaust, auk þess að koma auga á þætti sem þér finnast góðir eða 

öllu síðri við uppeldið. Aðrar spurningar verða á þessum nótum.  

Mig langar að biðja þig að leiða hugann að þessu efni.  

Viðtalið verður tekið upp á upptökutæki, það er gert til að auðvelda afritun að 

viðtali loknu. Fyllsta trúnaðar verður gætt í meðferð upplýsinga og að gagnasöfnun 

lokinni verður gögnum eytt. Ég mun heita þagnarskyldu, auk þess sem að persónu 

upplýsingum verður breytt svo ekki sé hægt að rekja nöfn og staðhætti.  

Viðmælendur geta hætt þáttöku hvenær sem er, enda er þeim algjörlega frjálst að 

taka þátt í rannsókninni. Rétt er að geta þess að rannsóknin hefur verið tilkynnt til 

Persónuverndar.  

 

Ég undirritaður samþykki hér með þátttöku mína í viðkomandi rannsókn 

 

------------------------------------------------------------------------ dags: ---------------- 

 

Með kveðju, Anna Monika Arnórsdóttir 

Leiðbeinandi: Eva Harðardóttir 

Viðauki 2 

Viðtalsrammi 

Inngangsspurningar 

1. Hver er menntun þín og við hvað starfar þú? 

2. Hver er hjúskapastaða þín? 

3. Átt þú systkini? 

4. (Ef já) Hvar ertu í systkinaröðinni? 

 

5. Getur þú sagt mér hvernig uppeldi þú fékkst? 

6. Hvernig voru samverustundirnar við foreldra þína? 

7. Hvað var lögð áhersla á í uppeldinu, t.d. hvað var gott/hvað var síðra? 

8. Getur þú lýst því nánar/Getur þú komið með dæmi? 

9. Telur þú þig hafa notfært þér uppeldisaðferðir foreldra/uppalenda þinna í 

uppeldinu á þínu barni? 

10. Að hvaða leyti/ að hvaða leyti ekki? 

 

11. Hvernig er samband þitt við barnið þitt? 

12. Getur þú lýst því nánar? 

13. Hvenær mundiru segja að það hafi farið að reyna á uppeldið?  

14. Hvaða þrjú orð mundiru segja að einkenni samskipti þín við barnið? 

 

Meginspurningar 

1. Hvað einkennir góða foreldra að þínu mati? 

2. Hver eru meginmarkið þín með uppeldinu? 

3. Hvaða gildi eða mannkosti finnst þér mikilvægt að rækta með barninu þínu? 

 

4. Hvað þykir þér best við uppeldið? 

5. (Getur þú komið með dæmi?) 

6. Hvað er að þínu mati erfiðast við uppeldið? 

7. (Getur þú komið með dæmi?) 

8. Hvað ertu ánægð/ur með í uppeldinu sem þú beitir? 

 

9. Hvernig mundir þú lýsa uppeldisaðferðunum sem þú beitir?  

10. Hefur þú ígrundað eða hugsað djúpt um uppeldisaðferðirnar sem þú beitir? 

11. Hefur þú sest niður, með t.d. maka og rætt hvernig uppeldi þú vilt beita eða 

hefur þú hugsað markvisst um það sjálf/ur? 

Lokaspurningar 

1. Er eitthvað fleira sem þú vilt segja um þetta? 

2. Er í lagi að ég hafi samband við þig aftur ef mér finnst eitthvað vera óljóst? 

 

 

 

 


